
Euiro coum vâ-tu fâ – l'ê quëtto la primmo cozo quë tu â pënsà ën
faccho â lh'eulh oou lî câl la donno î t'â agachà – coum vâ-tu fâ a 
tournâ ën qu'lo panatarìo? L'ê sei ann quë tu li intre châc jouërn, a 
sei oura e dèe minutta, cant tu sorte dâ travalh: sinc panin e doua
chitta pitsa për lî meinâ. Lî meinâ, ëntërmëntìe, ilh'an créisù e lâ
pitsa az an aoumëntà dë numbre, méme së euiro î laz achèttën da 
soulét. 
Tutun la dammo toutta lâ vê î t'avërtî: "Lâ pitsa î laz an jò ërtirâ
votri filh, proufësoûr" e peui î pillho sinc panin da la sësto, î të
moûtro gaire î soun tënre ën lh'eimichant un poc oou lî dé: "Qu'ën
disè-ou, proufësoûr, î van-lo bén parélh?" e î li ficcho ënt un saquét
dë papìe. 
Moqque quë euiro î t'agaccho oou qu'lh'eulh plén dë suspét, coum
uno nébblo nìëro aribâ d'ën randoun sû d'un laou. Ënt la man î 
tén lou bilhét oou lou câl tu l'â drét pagâ, e î të lou eivëntallho sout
â nâ: "Proufësoûr, quëtti soldi î soun fàous!" 
Tu të souvënìe nhanco pì coum al ê un moure quë vén roû coum
un'agoulënso. Ënvecche euiro – tu â sincant'ann, e l'ê tu quë, për
meitìe, tu fâ vënî roûssa laz aoutra përsouna – ënvecche euiro, la 
chano quë flambo l'ê la touo. 
Tu t'ërpillhe lou bilhét da dèe eouro ooub couléro, tu lou fâ
disparéise ënt â porto-feulh, e peui tu dìe a la dammo quë
naturalmënt tu où sabìe pâ. 
"Ma ëscuzamme, sëgount voû, mi voulìou-lo forsi voû trichâ?” tu li 
dìe quë lou prim a èse trichâ tu sê îtà tu. Tutun lou roû da ta
faccho â s'nën vai pâ e tu të vire për vê gaire ilh'ê lonjo qu'l'ounto
quë la donno t'à fait patî. Ma la lei à moc uno mounio e un 

filhasoun, e tuti dui ilh'îtën chut, lou filh â s’eicount sout â 
capucchou dë sa vèsto e la mounio î chacharo â telefounin. Alouro
tu tire foro un aoutre bilhét da dèe e, deidënhoû, tu lou doune a la 
panatìëro.  Illhe î lou pillho, î lou chifounnìo ënter lî dé, për vê
s'al'ê boun - la rousoûr s'acrèi, sënso razoun – î të douno la rèsto, 
toutìo oou qu'l'eulh meifiant.
Tu sorte da la panatarìo e tu pënse quë no, qu'ën quê post tu lei 
vole papì tournâ. 
Foro la fai fréit, ëncâ prou, e tu marche lou long dë l'aléo për laisâ
lou tëmp a l'uvèrn dë ërfërzî-te lou moure. Tan tutun â të brûzo
can-méme, e ëncaro dë pì forsi î të bruzo l'idéo d'aguê dèe eouro ën
mënc. 
Tu ëntuppe uno donno qu'î vai vitte – ën maniëro malgrasiâ – e dui
jouve qu'î marchën agasà. 
E peui tu fâ uno cozo quë tu òourìe zhamé imaginà dë fâ: tu fèrme
lî dui jouve – él â pourìo ën dreisuro èse un dë tî eitudiant, tu 
t'avize ëmbè quë tu li parle - e tu li ëdmande së d'vê mai, ilh'an da 
cambiâ un bilhét da dèe, përqué tu â bëzounh dë mounéo për lâ
sigarëtta. 
Lî dui î rumêchën ën sâ vèsta e oou doua eicuza ilh'aribbën a 
dounâ-te calc pèsa e un bilhét da sinc - ouì, la déou èse proppi un 
dë ti eitudiant, euiro quë tu lou vê vënî roû - e î së ficchën a la 
sacoccho quél da dèe. 
E peui, oou lou moure d'uno voùëlp, tu lî beuique anâ vìo ën
crouchëtto.

